Նախագծի տեքստը
ՆԱԽԱԳԻԾ

Գ Լ ՈՒ Խ 1.

ԸՆԴՀԱՆՈՒՐ ԴՐՈՒՅԹՆԵՐ
Հոդված 1. Օրենքի կարգավորման առարկան

1. Սույն օրենքը կարգավորում է պատմության և մշակույթի անշարժ հուշարձանների (այսուհետ` հուշարձաններ) հայտնաբերման, վավերագրման, ուսումնասիրման, պետական հաշվառման, պահպանության, օգտագործման, ամրակայման, նորոգման, վերականգնման, տեղափոխման, փոփոխման, ինչպես նաև դրանց պատմական միջավայրի պահպանության և օգտագործման գործունեության հետ կապված իրավահարաբերությունները: 
Հոդված 2. Օրենքում օգտագործվող հիմնական հասկացությունները

1. Սույն օրենքում օգտագործվում են հետևյալ հասկացությունները.
1) անշարժ հուշարձան – պետական հաշվառման վերցված և հուշարձանի կարգավիճակ ունեցող պատմական, հնագիտական, ճարտարապետական, մոնումենտալ արվեստի, գիտական, գեղարվեստական կամ մշակութային այլ արժեք ունեցող հնագիտական շերտերը, քարեդարյան կայանները, քարայր-կացարանները, կառույցները, դրանց համակառույցներն ու համալիրները` իրենց զբաղեցրած և պատմականորեն դրանց հետ կապված տարածքով, դրանց մասը կազմող հնագիտական, գեղարվեստական, վիմագրական, ազգագրական բնույթի տարրերն ու բեկորները, պատմամշակութային արգելոցները, պատմական լանդշաֆտները և հիշարժան վայրերը, պատմական բնակավայրերի քաղաքաշինական և պատմական միջուկները` անկախ պահպանվածության աստիճանից,
2) նորահայտ հուշարձան – նոր հայտնաբերված կամ արժևորված պատմական, հնագիտական, ճարտարապետական, մոնումենտալ արվեստի, գիտաարտադրական, գեղարվեստական և մշակութային արժեք ունեցող պատմամշակութային օբյեկտ, որը հուշարձանի կարգավիճակ ստանալու համար արժանացել է փորձագիտական հանձնաժողովի դրական եզրակացությանը,

3) պատմամշակութային օբյեկտ – մասնագիտական կազմակերպությունների կամ մասնագետների կողմից հայտնաբերված և վավերագրված օբյեկտ, որը դեռևս չի ստացել հուշարձանի կարգավիճակ,

4) հուշարձանի տարածք – հուշարձանի զբաղեցրած, պատմականորեն ու գործառնական առումով անմիջականորեն դրա հետ կապված հողատարածք,
5) հուշարձանի ուսումնասիրություն - հուշարձանի ու դրա տարածքի մատենագրական, արխիվային, գիտահետազոտական աղբյուրներից նյութերի հավաքման, հնագիտական, երկրաբանական, ինժեներական (նյութագիտական, կոնստրուկտորական և այլ) հետազոտություններ,
6) հնագիտական հետախուզում- հուշարձանների բնապայման (դաշտային) տեղազննում, ուսումնասիրում, վավերագրում և վկայագրում, հնագիտական, երկրաբանական, ինժեներական (նյութագիտական, կոնստրուկտորական) և այլ բնույթի հետազոտություններ,
7) հնագիտական պեղում – Հայաստանի Հանրապետության տարածքում մշակութային շերտերի, հնագիտական հուշարձանների և օբյեկտների դաշտային ուսումնասիրություններ, որոնք իրականացվում են տարածքների վերգետնյա, ստորգետնյա և ստորջրյա տեղազննության, մշակութային շերտերի պեղման, հայտնաբերված արտեֆակտների և տեղեկությունների վավերագրման, գտածոների, փորձանմուշների և ճարտարապետական կառույցների հետազոտման ու փաստագրման, դասակարգման և թվագրման միջոցով,
8) հուշարձանի վերականգնում - հուշարձանների ամրակայման, նորոգման, վերականգնման և դրանց տարածքների բարեկարգման, գործունեության իրականացում՝ միջազգայնորեն սահմանված սկզբունքներով և մեթոդներով,
9) հուշարձանի վերստեղծում - քաղաքաշինական հուշարձանի, համակառույցների վերականգնման դեպքում  դրա երբեմնի օրգանական տարրերը կազմող և չպահպանված կառույցների գիտականորեն հիմնավորված վերստեղծումները կիրառելի են հուշարձանի ամբողջացման ու օգտագործման նպատակով,
10)
հուշարձանի պահպանական գոտի - հուշարձանի պահպանության, կառուցապատման կարգավորման և/կամ  լանդշաֆտի պահպանման գոտիների տարածքներ և դրանցում օգտագործման պայմանակարգեր (ռեժիմ) սահմանող` օրենքով սահմանված կարգով հաստատված նախագիծ (ծրագրային փաստաթուղթ),

11) հուշարձանի պահպանության գոտի – հուշարձանի պատմական միջավայրի անմիջական ազդեցության և հնարավոր հնագիտական շերտերի որոշակի պահպանության պայմանակարգ (ռեժիմ) ունեցող տարածք,

12) կառուցապատման կարգավորման գոտի – հուշարձանի պատմական միջավայրի պահպանման և քաղաքաշինական կերպարի զարգացման, ներդաշնակ և բարենպաստ տեսողական ընկալման պայմանակարգ (ռեժիմ) ունեցող տարածք, 

13) լանդշաֆտի (տեղանքապատկերի) պահպանման գոտի – հուշարձանի պատմական միջավայրի բնական կամ պատմականորեն ձևավորված բնապատմական ռելիեֆի, ջրային մակերեսների և բուսականության պահպանության ռեժիմ ունեցող տարածք, 

14) հուշարձանի պահպանական գոտիների օգտագործման պայմանակարգ (ռեժիմ) – հուշարձանների ու դրանց պատմական միջավայրի պահպանության և օգտագործման պայմաններին, պահանջներին և սահմանափակումներին վերաբերող դրույթներ, որոնք պարտադիր են նշված տարածքներում գործունեություն իրականացնող սուբյեկտների համար,

15) պատմամշակութային հիմնավորման նախագիծ - պատմական բնակավայրերի կամ դրանց առանձին հատվածների պահպանման, վերականգնման (վերստեղծման) և օգտագործման պայմանակարգեր սահմանող` օրենքով սահմանված կարգով հաստատված նախագիծ (ծրագրային փաստաթուղթ),

16) հուշարձանների պետական կադաստր – պետական տեղեկատվական համակարգ, որը պարունակում է տեղեկություններ հուշարձանների, դրանց պահպանական գոտիների, դրանցում առկա հողատեսքերի, օգտագործման բնույթի, բնակավայրերի պատմամշակութային հիմնավորման նախագծերի, բնապատմական և պատմամշակութային արգելոցների, ինչպես նաև այդ բնագավառի իրավական, նորմատիվային և այլ փաստաթղթերի մասին, այն Հայաստանի Հանրապետության պետական կադաստրային համակարգի բաղկացուցիչ մասն է:

Հոդված 3. Հուշարձանների ու պատմական միջավայրի պահպանությունն ու օգտագործումը կարգավորող օրենսդրությունը
   1. Հուշարձանների ու պատմական միջավայրի պահպանության և օգտագործման հետ կապված հարաբերությունները կարգավորվում են Հայաստանի Հանրապետության Սահմանադրությամբ, սույն օրենքով, Հայաստանի Հան​րա​պե​տության այլ օրենքներով և իրավական ակտերով, ինչպես նաև Հայաստանի Հանրապետության միջազգային պայմանագրերով:

     2. Եթե Հայաստանի Հանրապետության միջազգային պայմանագրերով սահմանված են այլ նորմեր, քան նախատեսված են սույն օրենքով, ապա կիրառվում են միջազգային պայմանագրերի նորմերը:

Հոդված 4. Օրենքի նպատակն ու խնդիրները
1. Սույն օրենքի նպատակն է հուշարձանների և պատմական միջավայրի պահպանության և օգտագործման բնագավառում իրավական հիմքերի սահմանումը և այդ գործունեության ընթացքում ծագող իրավահարաբերությունների կարգավորումը:

2. Սույն օրենքի խնդիրներն են`

1) հուշարձանների և պատմական միջավայրի պահպանության և օգտագործման բնագավառում պետական քաղաքականության հիմնադրույթների սահմանումը.

2) հուշարձանների պետական հաշվառման, պահպանության, ուսումնասիրման, պեղման, ամրակայման, նորոգման, վերականգնման, տեղափոխման, փոփոխման, օգտագործման, հանրահռչակման հարցերի կանոնակարգման սկզբունքների սահմանումը.

3) հուշարձանների պահպանության և օգտագործման բնագավառում պետական կառավարման, տեղական ինքնակառավարման մարմինների, իրավաբանական և ֆիզիկական անձանց իրավասությունների սահմանումը.

4) հուշարձանների` որպես անշարժ գույքի հատուկ տեսակի նկատմամբ սեփականության իրավունքի առանձնահատկությունների սահմանումը:

Հոդված 5. Հուշարձանների դասակարգումը 

1. Հուշարձանների դասակարգումն իրականացնում է հուշարձանների պահպանության բնագավառում Հայաստանի Հանրապետության կառավարության լիազորած պետական կառավարման մարմինը` փորձագիտական հանձնաժողովի եզրակացության հիման վրա` Հայաստանի Հանրապետության կառավարության  սահմանած կարգով:
2. Հուշարձաններն ըստ արժևորման չափանիշների` դասակարգվում են համաշխարհային, հանրապետական և տեղական նշանակության:

3.  Համաշխարհային նշանակության կարգին են դասվում պատմության և մշակույթի այն բացառիկ հուշարձանները, որոնք, միջազգային կազմակերպու թյունների կանոնակարգերով և ընթացակարգերով սահմանված չափորոշիչներին համապատասխան, ընդգրկված են Միավորված ազգերի կրթության, գիտության և մշակույթի կազմակերպության (ՅՈՒՆԵՍԿՕ) կողմից հաստատված համաշխարհային մշակութային ժառանգության ցուցակում:
4. Հանրապետական նշանակության կարգին են դասվում պատմության նյութական և հոգևոր մշակույթի բարձրարժեք հուշարձանները:

5. Տեղական նշանակության կարգին են դասվում հանրապետության որևէ տարածաշրջանի պատմությունն ու մշակույթը, տեղական առանձնահատկու- թյունները բնութագրող հուշարձանները:

6. Հուշարձանները դասակարգվում են նաև ըստ բնույթի`

1) հնագիտական` մշակութային շերտեր, քարեդարյան կայաններ, քարայր-կացարաններ, հին և միջնադարյան բնակատեղիներ, բերդ-շեներ, ամրոցներ, դամբանաբլուրներ, դամբարանադաշտեր, գերեզմանոցներ, մեգալիթյան կոթողներ՝ վիշապներ, մենաքարեր, ժայռապատկերներ, վիմագիր հուշարձաններ, պաշտամունքային շինություններ և համալիրներ, հիդրոինժեներական, ճանապարհաշինական և արտադրական համալիրներ.

2) պատմական` պատմության և մշակութային նշանավոր իրադարձությունների և նշանավոր գործիչների հետ առնչվող աշխարհիկ և հոգևոր կառույցներ, կոթողներ, հուշահամալիրներ, գերեզմանոցներ. 

3) քաղաքաշինական և ճարտարապետական` պատմական բնակավայրերի միջուկներ, թաղամասերի, փողոցների, այգիների կառուցապատման հատվածներ, բնակելի, պաշտամունքային, հասարակական, արտադրական և ճարտա րագիտական կառույցներ, ժողովրդական տներ, լանդշաֆտներ.
4) մոնումենտալ արվեստի` մոնումենտալ քանդակագործության, գեղանկարչու- թյան, կիրառական և դեկորատիվ արվեստի նմուշներ, ճարտարապետական փոքր ձևեր՝ կոթողներ, խաչքարեր, տապանաքարեր:
7.  Ըստ սեփականության  ձևի` հուշարձանները լինում են` 

1) պետական.

2) համայնքային. 

3) Հայաստանի Հանրապետության իրավաբանական և ֆիզիկական անձանց պատկանող:

Հոդված 6. Հուշարձանների քաղաքական, գաղափարախոսական, կրոնական, ռասայական ու ազգային խտրականության և ռազմական նպատակներով օգտագործման արգելումը

1. Արգելվում է հուշարձանների օգտագործումը քաղաքական, գաղափարախոսական, կրոնական, ռասայական ու ազգային խտրականության նպատակներով: 

2. Զինված հակամարտությունների, պատերազմական գործողությունների ժամանակ հուշարձանների ցանկացած վերափոխումը, դրանց շրջակա տարածքի օգտագործումը ռազմական հենակետի կամ ռազմական օբյեկտների քողարկման նպատակով արգելվում է:

Գ Լ ՈՒ Խ 2.

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ, ՊԵՏԱԿԱՆ ԿԱՌԱՎԱՐՄԱՆ ԵՎ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԸ ԵՎ ԴՐԱՆՑ ԼԻԱԶՈՐՈՒԹՅՈՒՆՆԵՐԸ

Հոդված 7. Հայաստանի Հանրապետության կառավարության լիազորությունները
1. Հայաստանի Հանրապետության կառավարությունը`

1) Ապահովում է հուշարձանների պահպանության և օգտագործման բնագավառում պետական քաղաքականության իրականացումը.

2) ապահովում է սույն օրենքի 51-րդ հոդվածի համապատասխան հուշարձանների պահպանության և օգտագործման բնագավառի ֆինանսավորումը` Հայաստանի Հանրապետության պետական բյուջեով նախատեսված միջոցների հաշվին.

3) լիազոր մարմնի ներկայացմամբ հաստատում է Հայաստանի Հանրապետության պետական սեփականություն համարվող և օտարման ոչ ենթակա հուշարձանների ցուցակը.

4) հաստատում է հուշարձանների պետական հաշվառման, ուսումնասիրման, պահպանության, ամրակայման, նորոգման, վերականգնման, տեղափոխման, փոփոխման և օգտագործման կարգը. 

5) ստեղծում է պատմամշակութային արգելոցներ, արգելոց-թանգարաններ և հաստատում դրանց կանոնադրությունը.
6) նպաստում է այլ պետություններում գտնվող հայկական հուշարձանների հաշվառման, ուսումնասիրման, պահպանման, ամրակայման, նորոգման, վերականգնման և հանրահռչակման միջոցառումների իրականացմանը.

7) թույլտվություն է տալիս համաշխարհային (ՅՈՒՆԵՍԿՕ-ի համաձայնեցման դեպքում), հանրապետական ու տեղական նշանակության հուշարձանների տեղափոխմանը և համաշխարհային ու հանրապետական նշանակության հուշարձանների փոփոխմանը.

8)  հաստատում է  հուշարձանների կադաստրի վարման կարգը.

9) հաստատում է պատմամշակութային հիմնավորման նախագծերը.

10) հաստատում է միջգերատեսչական հնագիտական հանձնաժողովի կազմը և աշխատակարգը.

11) հաստատում է հուշարձանների պետական ցուցակում նորահայտ օբյեկտ ընդգրկելու և պետական ցուցակից հուշարձան հանելու վերաբերյալ չափորոշիչները.
12) հաստատում է հուշարձանների պահպանության և օգտագործման բնագավառի պետական ծրագրերը. 
13) իրականացնում է օրենքով նախատեսված այլ լիազորություններ:
Հոդված 8. Հայաստանի Հանրապետության կառավարության լիազորած պետական կառավարման մարմնի լիազորությունները

1. Հայաստանի Հանրապետության կառավարության լիազորած պետական կառավարման մարմինը (այսուհետ` լիազոր մարմին)`

1) մշակում և իրականացնում է հուշարձանների պահպանության և օգտագործման բնագավառի պետական քաղաքականությունը.

2) Հայաստանի Հանրապետության կառավարություն է ներկայացնում հուշարձանների պահպանության և օգտագործման բնագավառի պետական ծրագրերի նախագծեր. 

3) օրենքով սահմանված կարգով պետական վերահսկողություն է իրականացնում հուշարձանների պահպանության և օգտագործման մասին Հայաստանի Հանրապետության օրենսդրության պահանջների կատարման նկատմամբ.

4) իր իրավասության սահմաններում իրականացնում է պետական սեփականու- թյուն համարվող և չօգտագործվող հուշարձանների տնօրինումը, օգտագործումը, օգտագործման տրամադրումը, կատարում է դրանց ամրակայման, նորոգման, վերականգնման և տարածքի բարեկարգման աշխատանքները.

5) ուսումնասիրում և հավաքագրում է տեղեկատվություն Հայաստանի Հանրապետության տարածքից դուրս գտնվող հայկական հուշարձանների վերաբերյալ.

6) աջակցում է հուշարձանների գիտատեղեկատու շտեմարանների ստեղծմանը, հրատարակում է կատալոգներ, ուսումնական, գիտահետազոտական, ճանաչողական նպատակներով ապահովում է հուշարձանների վերաբերյալ տեղեկատվության մատչելիությունը.

7)  կազմում, ներդնում և վարում է հուշարձանների պետական կադաստրը.

8) Հայաստանի Հանրապետության կառավարության սահմանած կարգով համաձայնություն կամ մասնագիտական եզրակացություն է տալիս հուշարձաններ ունեցող բնակավայրերի, դրանց հատվածների հատակագծման, կառուցապատման, ինչպես նաև հուշարձանների ամրակայման, նորոգման, վերականգնման, փոփոխման, տեղափոխման և բարեկարգման նախագծերին, իրականացման աշխատանքների ընթացքում ապահովում է հուշարձանների անվթարությունը.

9) հուշարձանների հետախուզման, պեղման, ամրակայման, նորոգման, վերականգնման և դրանց տարածքների բարեկարգման աշխատանքների իրականացման համար տալիս է թույլտվություն և վերահսկում այդ աշխատանքների կատարման ընթացքը.
10) արգելում կամ դադարեցնում է հուշարձանների պեղման, ամրակայման, նորոգման, վերականգնման, դրանց տարածքների բարեկարգման, ինչպես նաև շինարարական, գյուղատնտեսական և այլ բնույթի աշխատանքները, եթե դրանք կատարվում են օրենքի խախտմամբ, վնասում  են կամ դրանց շարունակումը կարող է վնասել հուշարձանը կամ դրա պահպանական գոտին.

11) նպաստում է ոչ պետական սեփականություն համարվող հուշարձանների պահպանության միջոցառումների իրականացմանը.

12) օրենքով սահմանված կարգով Հայաստանի Հանրապետության կառավարության հաստատմանն է ներկայացնում հուշարձանների պետական ցուցակում նորահայտ հուշարձանն ընդգրկելու և պետական ցուցակից հուշարձան հանելու առաջարկը.
13) սահմանում է պատմամշակութային օբյեկտների և հուշարձանների հաշվառման, վկայագրման, ուսումնասիրման աշխատանքների իրականացման ընթացակարգը.
14)  սահմանում է հուշարձաններն օգտագործման հանձնելու ընթացակարգը.
16) օրենքով սահմանված կարգով պատվիրում և հաստատում է հուշարձանների պահպանական գոտիների նախագծերը.

17) հաստատում է հուշարձանների հաշվառման, գիտական ուսումնասիրման և գիտավերականգնողական նորմեր և կանոններ.

18) հաշվառում, համաձայնություն է տալիս և վերահսկում է հուշարձանների օգտագործման ձևի փոփոխումներին.

19) Հայաստանի Հանրապետության կառավարության սահմանած դեպքերում և կարգով համաձայնություն կամ մասնագիտական եզրակացություն է տալիս հողերի նպատակային կամ գործառնական նշանակության փոփոխման նախագծերին, քաղաքաշինական, հողաշինական փաստաթղթերին.

20) հաստատում է պետական սեփականություն համարվող հուշարձանների կամ դրանց լուսանկարների, տեսաֆիլմերի, տեսապատկերների և գծապատկերների առևտրային (զբոսաշրջային կամ գովազդային) նպատակներով՝ որպես խորհրդանիշ, պիտակ օգտագործելու կարգը, վերահսկում է հուշանվերների և այլ ապրանքների արտադրության գործընթացները.
21) հաստատում է Հայաստանի Հանրապետության պետական բյուջեից  ֆինանսավորվող պատմության և մշակույթի անշարժ հուշարձանների ուսումնասիրման, վերականգնման, ամրակայման և նորոգման աշխատանքների իրականացման վերաբերյալ կողմնորոշիչ գները.
22) իրականացնում է օրենքով սահմանված կարգով կադրերի վերապատրաստում և կատարելագործման  ծրագրեր.

23) իրականացնում է պատմության և մշակույթի անշարժ հուշարձանների պահպանության պահանջների վերաբերյալ հուշարձանի սեփականատերերին և օգտագործողներին  իրազեկում.
24) հաստատում է պատմության և մշակույթի անշարժ հուշարձանների պահպանության և օգտագործման բնագավառում գործունեություն իրականացնող մասնագետների հավաստագրման կարգը.
25) հաստատում է հուշարձանների հետախուզման և հնագիտական պեղման կարգը, պայմանները, մեթոդները և թույլտվության ձևերը.

26) հաստատում է հուշարձանների տարածքներում տեղադրվելիք տեղեկատ վական ցուցանակների նմուշի օրինակելի ձևը.
27) հաստատում է հուշարձանների վերականգնողական և բարեկարգման աշխատանքների իրականացման կարգը և պայմանները.
28) իրականացնում է օրենքով նախատեսված այլ լիազորություններ:
Հոդված 9. Տարածքային կառավարման մարմինների լիազորությունները

1. Տարածքային կառավարման մարմինները`

1) մարզի տարածքում ապահովում են հսկողություն հուշարձանների պահպանության և օգտագործման մասին Հայաստանի Հանրապետության օրենսդրության պահանջների կատարման նկատմամբ.

2) միջոցներ են ձեռնարկում մարզի տարածքում հուշարձանների պահպանության և օգտագործման ուղղությամբ.

3) օրենքով իրենց վերապահված իրավասության սահմաններում կազմակերպում են լիազոր մարմնի ու տեղական ինքնակառավարման մարմինների համատեղ և համաձայնեցված գործունեություն  հուշարձանների պահպանության և օգտագործման բնագավառում.
4) մասնակցում են մարզի բնակավայրերի պատմամշակութային հիմնավորման, հուշարձանների վավերագրման, վկայագրման, ուսումնասիրման և պահպանական գոտիների կազմման աշխատանքներին.

5) օրենքով սահմանված կարգով իրականացնում են պետական սեփականություն համարվող և իրավաբանական ու ֆիզիկական անձանց օգտագործմանը չհանձնված տեղական նշանակության հուշարձանների ամրակայման, նորոգման, վերականգնման և դրանց տարածքների բարեկարգման աշխատանքներ.
6) օրենքով սահմանված կարգով տեղական նշանակության հուշարձանների փոփոխման համար տալիս են թույլտվություն` համաձայնեցնելով լիազոր մարմնի հետ.

7) իրականացնում են օրենքով նախատեսված այլ լիազորություններ:
Հոդված 10. Տեղական ինքնակառավարման մարմինների լիազորությունները

1. Տեղական ինքնակառավարման մարմինները`

1) մասնակցում են բնակավայրի պատմամշակութային հիմնավորման նախագծերի կազմմանը.

2) մասնակցում են տեղական նշանակության հուշարձանների ամրակայման, նորոգման, վերականգնման և տարածքների բարեկարգման աշխատանքներին.

3) աջակցում են համաշխարհային և հանրապետական նշանակության հուշարձանների պահպանությունը.

4)  կասեցնում են շինարարական, գյուղատնտեսական և այլ աշխատանքները, եթե դրանք վտանգում են կամ կարող են վտանգել հուշարձանի ու դրա պահպանական գոտու անվթարությունը, ինչպես նաև աշխատանքների կատարման ժամանակ պատմամշակութային օբյեկտներ կամ դրանց մասը կազմող տարրեր ու բեկորներ հայտնաբերելիս կասեցնում են և այդ մասին 1 օրյա ժամկետում տեղեկացնում լիազոր մարմնին.

5) իրենց իրավասությունների շրջանակում ապահովում են համայնքի տարածքում գտնվող հուշարձանների պահպանական գոտիներում սահմանված հատուկ պայմանակարգի (ռեժիմ) պահանջների կատարումը.
6) իրականացնում են օրենքով նախատեսված այլ լիազորություններ:
Գ Լ ՈՒ Խ 3.

ՀՈՒՇԱՐՁԱՆՆԵՐԻ ՊԵՏԱԿԱՆ ՀԱՇՎԱՌՈՒՄԸ
Հոդված 11.  Հուշարձանների պետական հաշվառումը

1. Հայաստանի Հանրապետության տարածքում գտնվող բոլոր հուշարձանները, ինչպես նաև պատմամշակութային օբյեկտները ենթակա են պետական հաշվառման` անկախ սեփականության ձևից և պահպանվածության աստիճանից:

2. Հուշարձանների պետական հաշվառումը ներառում է հուշարձանների հայտնաբերումը, ուսումնասիրումը, հաշվառման փաստաթղթերի ստեղծումը, պետական ցուցակների կազմումը և հաստատումը, ինչպես նաև հուշարձանների, դրանց պահպանական գոտիների և պատմական բնակավայրերի պատմամշակութային հիմնավորման նախագծերի տարածքների, օգտագործման իրավունքի, ձևի, բնույթի. տվյալների և դրանց փոփոխման գրանցումները:

3. Հուշարձանների պետական հաշվառումն իրականացնում է լիազոր մարմինը` Հայաստանի Հանրապետության կառավարության սահմանած կարգով:

4. Հուշարձանների պետական հաշվառման փաստաթղթերը պահպանվում են անժամկետ:

5. Հուշարձանի հայտնաբերման փաստը թաքցնող, դրա հաշվառմանն ու ուսումնասիրմանը խոչընդոտող, ինչպես նաև հուշարձանի նկատմամբ սեփականության իրավունքի ձեռքբերման կամ օտարման, դրա պահպանման և օգտագործման պայմանների փոփոխման մասին լիազոր մարմնին տեղեկատվություն չներկայացնող անձը պատասխանատվություն է կրում օրենքով սահմանված կարգով:

Հոդված 12. Հուշարձանների պետական ցուցակների կազմումը, հաստատումը և ցուցակից հանելը

1. Հուշարձանների պետական ցուցակները հիմնական փաստաթուղթ և իրավական հիմք են պատմամշակութային օբյեկտին հուշարձանի կարգավիճակ տալու և պետության կողմից պահպանության վերցնելու համար:

2. Հուշարձանների պետական ցուցակները հաստատում է Հայաստանի Հանրապետության կառավարությունը` օրենսդրությամբ սահմանված կարգով:
3.  Հուշարձանը պետական ցուցակից հանվում է միայն այն դեպքում, եթե այն այլևս գոյութուն չունի կամ կորցրել է իր պատմամշակութային և գիտական արժեքը: 

Հոդված 13. Հուշարձանների պետական ցուցակներում նոր օբյեկտ ընդգրկելը 

1. Հուշարձանների պետական ցուցակում նոր հուշարձան՝ պատմամշակութային օբյեկտ ընդգրկելու կամ նշված ցուցակից հուշարձան հանելու առաջարկություն կարող են Հայաստանի Հանրապետության օրենսդրությամբ սահմանված կարգով ներկայացնել Հայաստանի Հանրապետության և օտար երկրների պետական կառավարման և տեղական ինքնակառավարման մարմինները, գիտական հաստատությունները, կրոնական ու մշակութային կազմակերպությունները, ստեղծագործական միությունները` համապատասխան հիմնավորմամբ և տեղեկատվությամբ դիմելով լիազոր մարմնին:

2. Պատմամշակութային օբյեկտը մինչև հուշարձանների պետական ցուցակներում ընդգրկվելը դրա նկատմամբ կիրառվում են հուշարձանների պահպանման և օգտագործման պահանջները:
3. Լիազոր մարմինը հուշարձանը նորահայտ կարգավիճակ տալու, ինչպես նաև պետական ցուցակում ընդգրկելու մասին տեղեկացնում է պետական կառավարման տարածքային և տեղական ինքնակառավարման մարմիններին` ըստ հուշարձանի գտնվելու վայրի և հուշարձանի սեփականատիրոջը կամ օգտագործողին:

Գ Լ ՈՒ Խ 4.

ՀՈՒՇԱՐՁԱՆՆԵՐԻ ԵՎ ՊԱՏՄԱԿԱՆ ՄԻՋԱՎԱՅՐԻ ՊԱՀՊԱՆՈՒԹՅԱՆ ԱՊԱՀՈՎՈՒՄԸ
Հոդված 14. Հուշարձանների և պատմական միջավայրի պահպանության ապահովման միջոցառումների համակարգը

1. Հուշարձանների և պատմական միջավայրի պահպանության ապահովման միջոցառումների համակարգը ներառում է`

1) հուշարձանների հայտնաբերումը և պետական հաշվառումը.

2) հուշարձանների պահպանական գոտիների նախագծերի կազմումն ու պահպանության և օգտագործման պայմանակարգերի (ռեժիմ) սահմանումը. 

3) պատմամշակութային արգելոցների, արգելոց-թանգարանների ստեղծումը և օգտագործումը.
4) պատմական բնակավայրերի, դրանց առանձին հատվածների պատմամշակութային հիմնավորման նախագծերի կազմումը.

5) հուշարձանների և դրանց տարածքների պահպանության և օգտագործման պայմանակարգերի ապահովումն ու վերահսկումը. 

6) շինարարական, գյուղատնտեսական և այլ աշխատանքների իրականացման ընթացքում հուշարձանների ու դրանց պատմական միջավայրի անվթարության ապահովումը և վերահսկումը.

7) հուշարձանների հաշվառման, ուսումնասիրման, ամրակայման, բարեկարգման, նորոգման, վերականգնման, փոփոխման, տեղափոխման և օգտագործման կարգերի սահմանումը.

8) հուշարձանների ուսումնասիրումը, ամրակայումը, նորոգումը, վերականգնումն ու դրանց տարածքների բարեկարգումը.

9) հուշարձանների պահպանության քարոզչությունը.
10) հուշարձանների պետական կադաստրի կազմումը և վարումը.

11) պահպանական կամ վերականգնման նպատակով հուշարձանների պեղումները:
Հոդված 15. Հուշարձանների տարածքը, պահպանական գոտիները, դրանց կարգավիճակը և օգտագործման պայմանակարգը (ռեժիմ) 
1. Հուշարձանի տարածքը դրա զբաղեցրած և պատմականորեն ու գործառնական առումով հուշարձանի հետ կապված և սահմանված կարգով առանձնացված հողատարածք է:
2. Հուշարձանների և դրանց պատմական միջավայրի պահպանության ապահովման, պատմագեղարվեստական արժեքների բացահայտման, նպատակային օգտագործման և բարենպաստ տեսողական ընկալման նպատակով սահմանվում է հուշարձանի պահպանական գոտիների համակարգ և օգտագործման պայմանակարգ (ռեժիմ):

3. Հուշարձանների պահպանական գոտիների համակարգը ներառում է`

1) հուշարձանի պահպանության գոտին,
       2) կառուցապատման կարգավորման գոտին՝ կառուցապատված կամ կառուցապատում ենթադրող տարածքների առկայության դեպքում,

3) լանդշաֆտի (տեղանքապատկերի) պահպանման գոտին՝ բնապատմական միջավայրի իրադրության պայմանների դեպքում:

4. Հուշարձանների պահպանական գոտիները, բնակավայրերի պատմա- մշակութային հիմնավորման նախագծերի տվյալները արտահայտվում են քաղաքաշինական և հողաշինարարական փաստաթղթերում: 

5. Հուշարձանների տարածքներում հողային, շինարարական և այլ տեսակի աշխատանքների, ինչպես նաև տնտեսական գործունեության իրականացումը կատարվում է լիազոր մարմնի թույլտվությամբ` օրենսդրությամբ սահմանված կարգով:

6. Հուշարձանների տարածքները դասվում են պատմական և մշակութային նշանակության հողերի կատեգորիային, իսկ հուշարձանների պահպանական գոտիների տարածքները պետք է ունենան օրենսդրությամբ սահմանված կարգավիճակ և օգտագործման պայմանակարգ (ռեժիմ):

7.  Հուշարձանների տարածքի և դրանց պահպանության գոտու, պատմամշակութային արգելոցների, ինչպես նաև պատմական և մշակութային հողերի վրա արգելվում է դրանց նպատակային ու գործառնական նշանակությանը հակասող ցանկացած գործունեություն:

    8.   Հուշարձանների տարածքում թույլատրվում  են`
        1) կատարել միայն հուշարձանի ուսումնասիրման, վավերագրման, ամրակայման, նորոգման, վերականգնման, տարածքի բարեկարգման, իսկ բացառիկ դեպքերում (երբ պահանջվում է հուշարձանի պահպանություն)` փոփոխման և տեղափոխման աշխատանքներ. 

 2) հուշարձանների պահպանման, թանգարանացման և ցուցադրության կազմակերպման, ինչպես նաև դրանց շահագործմանը, օգտագործման բնույթին, նպատակային և գործառնական նշանակությանը համապատասխան այլ աշխատանքներ:

9. Հուշարձանների տարածքում արգելվում են հուշարձանի նպատակային օգտագործմանը չհամապատասխանող շինարարական, գյուղատնտեսական և այլ աշխատանքների կատարումը, ինչպես նաև տնտեսական ու արտադրական գործունեությունը:

10. Արգելվում է հուշարձանների և դրանց տարածքների օգտագործումը որպես՝

1) պայթուցիկ, հրդեհավտանգ, գոլորշագազանման և այլ վնասակար արտադրություն ունեցող նյութերի պահեստներ ու արտադրամասեր,

2) տրանսպորտային, գյուղատնտեսական և այլ մեքենաների հավաքակայաններ (եթե հուշարձանը չունի այտպիսի բնույթ),

3) դինամիկ և վիբրացիոն ազդեցությամբ հաստոցների, հարմարանքների և մեխանիկական այլ շարժիչների արտադրամասեր,

4) հուշարձանների համար ջերմային ոչ նպաստավոր ռեժիմ ստեղծող և քիմիական գործուն նյութերի կիրառման արտադրամասեր ու լաբորատորիաներ։,
5) ցանկացած այլ գործունեություն, որը խախտում է պատմական միջավայրը  կամ սպառնում է  հուշարձանի պահպանությանը:
Հոդված 16. Պատմամշակութային արգելոցները, դրանց տեսակները, արգելոց-թանգարանի կարգավիճակը և գործունեության պայմանակարգը (ռեժիմ)
1. Պատմամշակութային արգելոցները հուշարձանների այն համակառույցները, համալիրներն ու հուշարձանախմբերն են` դրանց շրջակա բնապատմական միջավայրով, որոնք պատմական, գիտական, գեղարվեստական, ազգագրական միասնական և հատուկ արժեք են ներկայացնում:

2. Պատմամշակութային արգելոցն ստեղծվում է պատմական բնակավայրերի, դրանց հատվածների, բնական և պատմականորեն ձևավորված արհեստական լանդշաֆտի (տեղանքապատկեր), պատմամշակութային համալիրի և դրա պատմական միջավայրի պահպանության նպատակով և օրենքով սահմանված կարգով ունեն պետական ոչ առևտրային կազմակերպության կամ մասնաճյուղի կարգավիճակ:
3. Պատմամշակութային արգելոց ստեղծելու առաջարկությունը Հայաստանի Հանրապետության կառավարություն է ներկայացնում լիազոր մարմինը, իսկ տարածքային կառավարման և տեղական ինքնակառավարման մարմինները այդ խնդրանքով դիմում են լիազոր մարմնին:

4. Պատմամշակութային արգելոցները իրենց բնույթով լինում են բնապատմական, պատմահնագիտական, պատմաճարտարապետական և պատմամշակութային:
5. Արգելոց-թանգարանը գիտալուսավորչական, կրթական, գիտատեղեկա-                        տվական, մշակութային գործունեություն իրականացնող համալիր է, որն ստեղծվում է հուշարձանների, հուշարձանախմբերի և դրանց պատմական միջավայրի օգտագործման, ուսումնասիրման և հանրահռչակման  նպատակով:

6. Պատմամշակութային արգելոցների, արգելոց-թանգարանների տարածքներում տնտեսական նպատակով հողօգտագործումը թույլատրվում է Հայաստանի Հանրապետության օրենսդրությամբ  սահմանված կարգով:
7. Պատմամշակութային արգելոցի, արգելոց-թանգարանի տարածքում արգելվում է ցանկացած գործունեություն, որը խախտում է արգելոցի, արգելոց-թանգարանի պայմանակարգը (ռեժիմ) կամ սպառնում է գիտական կամ պատմամշակութային արժեք ունեցող օբյեկտների պահպանությանը: Յուրաքանչյուր պատմամշակութային արգելոցի, արգելոց-թանգարանի խնդիրները և պայմանակարգը (ռեժիմ)  սահմանվում են տվյալ արգելոցի, արգելոց-թանգարանի կանոնադրությամբ:

Հոդված 17. Հատուկ նշանակության և հատուկ պահպանվող տարածքներում հուշարձանների ու պատմական միջավայրի պահպանության և անվթարության ապահովումը

1. Հատուկ նշանակության և հատուկ պահպանվող տարածքներում հուշարձանների ու պատմական միջավայրի պահպանությունը ապահովում են այդ տարածքները տնօրինող պետական մարմինները` Հայաստանի Հանրապետության կառավարության կողմից սահմանված կարգով: Նշված տարածքների սահմաններում գտնվող հուշարձաններին և դրանց պատմական միջավայրին առնչվող բոլոր աշխատանքները համաձայնեցվում են լիազոր մարմնի հետ` օրենսդրությամբ սահմանված կարգով:

Հոդված 18. Հուշարձաններ ունեցող բնակավայրերի գլխավոր հատակագծերի, գոտիավորման և կառուցապատման նախագծերի համաձայնեցումը

1. Հուշարձաններ ունեցող բնակավայրերի գլխավոր հատակագծերի, գոտիավորման և հուշարձանների պահպանական գոտիների տարածքում կառուցապատման նախագծային առաջադրանքներն ու նախագծերը համա- ձայնեցվում են լիազոր մարմնի հետ` համաձայն Քաղաքաշինության մասին  Հայաստանի Հանրապետության օրենքի:
2. Պատմական բնակավայրերի կամ դրանց հատվածների զարգացման ընթացքում հուշարձանների և պատմական միջավայրի անխաթար պահպանության համար բարենպաստ պայմաններ ապահովելու, դրանց քաղաքաշինական, բնապատմական և գեղագիտական դերը պահպանելու նպատակով, և ելնելով նոր կառուցապատում իրականացնելու համար որոշակի պայմաններ սահմանելու նկատառումից, կազմվում է բնակավայրի պատմամշակութային հիմնավորման նախագիծ:
Հոդված 19. Պատմական բնակավայրերը, հուշարձանների համախմբերը, դրանց պատմամշակութային հիմնավորման նախագծերը

1. Պատմական բնակավայրերը դրանք պատմականորեն ձևավորված կամ պատմական կենտրոն ունեցող բնակավայրերն են, որոնց պատմական միջավայրի պահպանման և օգտագործման խնդիրներից ելնելով` կազմվում է պատմամշակութային հիմնավորման նախագիծ: Պատմամշակութային հիմնավորման նախագծեր կարող են կազմվել նաև պատմական բնակավայրերի առանձին հատվածներում, ինչպես նաև այլ բնակավայրերում, որոնք ունեն հուշարձանների համախմբեր:

2. Պատմական բնակավայրի, դրանց հատվածների և պատմամշակութային արգելոցների պատմամշակութային հիմնավորման նախագծերի առաջադրանքները կազմում է լիազոր մարմինը` Հայաստանի Հանրապետության կառավարության սահմանած կարգով:

Հոդված 20. Նորահայտ հուշարձանների պահպանության և անվթարության ապահովումը

1. Պատմական, գիտական, գեղարվեստական կամ մշակութային այլ արժեք ունեցող նոր հայտնաբերված կամ նոր արժեքավորված օբյեկտն ստանում է նորահայտ հուշարձանի կարգավիճակ և պահպանվում է մինչև հուշարձանների պետական ցուցակում ընդգրկվելը` օրենքով սահմանված կարգով:
2. Նոր հայտնաբերված պատմամշակութային օբյեկտ տնօրինող կամ տիրապետող իրավաբանական կամ ֆիզիկական անձը պարտավոր է ապահովել դրա անվթարությունը: 

3. Պետության կողմից նոր հայտնաբերված պատմամշակութային օբյեկտը վերցնելու դեպքում սեփականատիրոջ կրած վնասը փոխհատուցվում է Հայաստանի Հանրապետության քաղաքացիական օրենսգրքով սահմանված կարգով:

4. Լիազոր մարմինը նոր հայտնաբերված կամ նոր արժեքավորված օբյեկտի նորահայտ հուշարձանի կարգավիճակ տալու մասին տեղեկացնում է 10 աշխատանքային օրվա ընթացքում տարածքային կառավարման և տեղական ինքնակառավարման մարմիններին, հուշարձանի սեփականատիրոջը կամ օգտագործողին:

Հոդված 21. Հուշարձանների քանդման արգելումը: Հուշարձանների փոփոխումը և տեղափոխումը 

1. Հուշարձանների քանդումն արգելվում է: 
2. Հուշարձանի փոփոխում է համարվում մասնակի միջամտությունը, որն ուղղված է հուշարձանի հատակագծային, ծավալատարածական հորինվածքի կամ դրա հատվածների ձևափոխմանը: Հուշարձանի փոփոխումը չի կարող զուգորդվել նրա պատմական, գիտական և գեղարվեստական արժեք հանդիսացող արտաքին ու ներքին ծավալների, դրանց առանձին տարրերի ու դրվագների անդարձելի խեղմամբ, աղճատմամբ կամ ոչնչացմամբ:

3. Հուշարձանի տեղափոխում է համարվում հուշարձանի պատմամշակութային ամբողջական տարրերի (պահպանված հատվածների) լրիվ կամ մասնակի կանոնակարգված ապամոնտաժումը և նույնությամբ վերականգնումը իր պատմական միջավայրին համարժեք այլ վայրում: 

4. Հուշարձանի ամբողջական կամ մասնակի տեղափոխումը կարող է կատարվել միայն բացառիկ դեպքում, եթե հուշարձանի նյութական պահպանությունը հրամայաբար պահանջում է այն տեղափոխել: Այս դեպքում լիազոր մարմինը անվտանգության անհրաժեշտ միջոցներ պետք է ձեռնարկի հուշարձանի ապամոնտաժման, հարմար վայրում տեղափոխման և վերականգնման համար: 

5. Հուշարձանի տեղափոխումը կատարվում է Հայաստանի Հանրապետության կառավարության թույլտվությամբ:

6. Հուշարձանի փոփոխումը կատարվում է բացառիկ` նրա սկզբնական ու հարմարեցված գործառնական նշանակությամբ օգտագործելու անհնարինության և (կամ) շահագործման նորմատիվային պահանջներին համապատասխանեցնելու դեպքերում: 

7. Համաշխարհային, հանրապետական նշանակություն ունեցող հուշարձանների փոփոխումը կատարվում է Հայաստանի Հանրապետության կառավարության, իսկ տեղական նշանակություն ունեցող հուշարձանների փոփոխումը` տարածքային կառավարման մարմինների (Երևան քաղաքում՝ Հայաստանի Հանրապետության տարածքային կառավարման ոլորտի լիազոր մարմնի) թույլտվությամբ:

 8. Հուշարձանների տեղափոխման և փոփոխման թույլտվություն տրվում է միայն լիազոր մարմնի դրական եզրակացության հիման վրա, իսկ համաշխարհային հուշարձանների դեպքում՝ նաև ՅՈՒՆԵՍԿO-ի հետ համաձայնեցման դեպքում:

 9. Նախքան հուշարձանը տեղափոխելը կամ փոփոխելը, անհրաժեշտության դեպքում նաև դրանք կատարելու ընթացքում լիազոր մարմինը կազմակերպում է հուշարձանի գիտական ուսումնասիրման, չափագրման և լուսանկարման, իսկ տեղափոխման դեպքում` նաև հողահատկացման ձեռքբերման, կանոնակարգված մասնատման և վերականգնման նախագծային աշխատանքներ:

  10. Սույն հոդվածով նախատեսված աշխատանքների իրականացման հետ կապված ծախսերը կատարվում են հուշարձանի տեղափոխման կամ փոփոխման թույլտվություն ստացողի հաշվին:

Հոդված 22.  Հուշարձաններ ներառող տարածքներում շինարարական և այլ աշխատանքների համար հողի հատկացումները, նախագծերի համաձայնեցումը և այդ աշխատանքների ընթացքում հուշարձանների պահպանության և անվթարության ապահովումը
1. Հուշարձանների, պատմամշակութային արգելոցների և դրանց պահպանական գոտիների տարածքներում շինարարական, գյուղատնտեսական, հողաշինական և այլ կարգի աշխատանքների համար հողի հատկացումները, կառուցապատման, ինժեներատրանսպորտային հաղորդակցության ուղիների նախագծերը համաձայնեցվում են լիազոր մարմնի հետ` օրենսդրությամբ սահմանված կարգով:

2. Եթե նշված աշխատանքները կարող են վտանգել այդ տարածքներում գտնվող հուշարձանների պահպանությունն ու անվթարությունը, ապա պատվիրատուի միջոցներով իրականացվում են հուշարձանների ուսումնասիրումն ու անվթարությունն ապահովող միջոցառումներ` հետախուզում, պեղումներ, իսկ անհրաժեշտության դեպքում՝ ամրակայում  և վերականգնում:

3. Կառուցապատողները շինարարական, գյուղատնտեսական և այլ աշխատանքների կատարման ժամանակ պատմամշակութային օբյեկտներ կամ դրանց մասը կազմող տարրեր ու բեկորներ հայտնաբերելիս պարտավոր են դադարեցնել  աշխատանքներն ու այդ մասին անհապաղ հայտնել լիազոր մարմնին:
Հոդված 23. Իրավաբանական ու ֆիզիկական անձանց աջակցությունը հուշարձանների պահպանության և օգտագործման աշխատանքներին

1. Հայաստանի Հանրապետության և այլ պետությունների իրավաբանական ու ֆիզիկական անձինք իրենց անմիջական մասնակցությամբ, նախաձեռնությամբ, հովանավորությամբ, նվիրատվությամբ, ֆինանսական և նյութատեխնիկական օգնությամբ կարող են աջակցել հուշարձանների հայտնաբերման, ուսումնասիրման, պեղման, պետական հաշվառման, ամրակայման, նորոգման, վերականգնման, տարածքների բարեկարգման և օգտագործման աշխատանքներին, կարող են լիազոր մարմին ներկայացնել բնագավառի վերաբերյալ մասնակի կամ համալիր առաջարկներ, ծրագրեր: 
Հոդված 24. Հուշարձանների պահպանության և օգտագործման իրականացման ընթացքում իրավաբանական ու ֆիզիկական անձանց իրավունքները
1. Հուշարձանների պահպանության և օգտագործման իրականացման ընթացքում իրավաբանական ու ֆիզիկական անձինք իրավունք ունեն ստանալ տեղեկատվություն հուշարձանների և պատմական միջավայրի փոփոխությունների մասին, մասնակցել դրանց քննարկումներին, ներկայացնել դիտողություններ, առաջարկություններ:

Հոդված 25. Հուշարձանների և պատմական միջավայրի պահպանության և օգտագործման բնագավառում փոփոխությունների մասին իրազեկումը
1. Հուշարձանների և պատմական միջավայրի պահպանության և օգտագործման բնագավառում նախատեսվող փոփոխությունների մասին տարածքային կառավարման և տեղական ինքնակառավարման մարմինները պարտավոր են զանգվածային լրատվական միջոցներով, հրապարակումներով կատարել իրազեկում Հայաստանի Հանրապետության կառավարության կողմից սահմանված կարգով:

Գ Լ ՈՒ Խ 5.

ՀՆԱԳԻՏԱԿԱՆ ՀԵՏԱԽՈՒԶՈՒՄԸ ԵՎ  ՊԵՂՈՒՄՆԵՐԸ
Հոդված 26. Հնագիտական հետախուզման և պեղումների նպատակները

1. Հ նագիտական հետախուզում և պեղումներ կատարվում են`

1) գիտության զարգացման նպատակով.

2) հուշարձանների կամ դրանց պահպանության գոտիների տարածքներում փրկարարական՝ գյուղատնտեսական, շինարարական կամ այլ աշխատանքների ընթացքում վտանգված հուշարձաններն ուսումնասիրելու նպատակով.

3) հուշարձանների ամրակայման, նորոգման, վերականգնման, դրանց տարածքի բարեկարգման, ինչպես նաև տեղափոխման դեպքում մշակութային շերտերն ուսումնասիրելու և ճշգրիտ նախագծեր կազմելու համար.
4) պատմամշակութային օբյեկտների հայտնաբերման և դրանց կորուստը կանխելու նպատակներով:

Հոդված 27. Հնագիտական հետախուզում և պեղումներ կատարելու թույլտվությունը

1. Պեղման թույլտվությունը (բաց թերթիկ)` սահմանված կարգով հնագիտական պեղումների գիտահետազոտական աշխատանքների կատարման համար տրված թույլտվություն է:
2. Հայաստանի Հանրապետության տարածքում հնագիտական հետախուզում և  պեղումներ կատարելու թույլտվություն տալիս է լիազոր մարմինը` միջգերատեսչական հնագիտական հանձնաժողովի դրական եզրակացության հիման վրա:
3. Լիազոր մարմինը հուշարձանի պեղումներ ձեռնարկողի և ղեկավարի հետ կնքում է համապատասխան պայմանագիր` հուշարձանը տեղային ուսումնասիրու-թյան ամբողջ ընթացքում գիտահետազոտական աշխատանքներ կատարելու նպատակով նրանց ժամանակավոր օգտագործմանը հանձնելու մասին:

Հոդված 28. Հնագիտական հետախուզման և պեղումների ձեռնարկողը

1. Հնագիտական հետախուզում և պեղումներ ձեռնարկողն աշխատանքների ծրագրի ամբողջական իրագործողն ու կազմակերպողն է: Ձեռնարկողը պատասխանատու է աշխատանքների ընթացքում հուշարձանի անվթարության ապահովման և պեղումներով հայտնաբերված ճարտարապետական հուշարձանների ժամանակավոր ամրակայման, գտածոների գիտական վավերագրման, ամրակայման, վերականգնման, վավերագրման, գրչանկարների և լուսանկարների պատրաստման,  մարդաբանական և կենդանաբանական նյութերի ու փորձանմուշների տարաբնույթ լաբորատոր հետազոտման, գիտական հաշվետվությունների կազմման  և արդյունքների հրապարակման համար: 

2. Հնագիտական հետախուզում և պեղումներ ձեռնարկողներ կարող են լինել Հայաստանի Հանրապետության կառավարությունը, պետական մարմինները, գիտահետազոտական և հասարակական կազմակերպությունները, Հայաստանի Հանրապետության և արտերկրի իրավաբանական  ու ֆիզիկական անձինք:

3. Այլ պետությունների իրավաբանական ու ֆիզիկական անձինք Հայաստանի Հանրապետության տարածքում հետախուզում և հնագիտական պեղումներ կարող են ձեռնարկել կամ նշված աշխատանքներին մասնակցել միայն Հայաստանի Հանրապետության՝ իր կանոնադրությանը համապատասխան նման աշխատանքներ կատարելու իրավունք ունեցող սուբյեկտի հետ համատեղ` նրանց միջև համագործակցության պայմանագրի առկայության դեպքում:
4. Հուշարձանների հետախուզում և հնագիտական պեղումներ ձեռնարկող չի կարող լինել միջգերատեսչական հնագիտական հանձնաժողովը:
 Հոդված 29. Միջգերատեսչական հնագիտական հանձնաժողովը

1. Միջգերատեսչական հնագիտական հանձնաժողովը հուշարձանների հետախուզման ու հնագիտական պեղումների իրականացման նպատակահարմարությունը և արդյունավետությունը քննարկող և մասնագիտական եզրակացություններ տվող մարմին է, որը գործում է լիազոր մարմնին կից: 
2. Միջգերատեսչական հնագիտական հանձնաժողովում ընդգրկվում են պետական մարմինների ներկայացուցիչներ, գիտական և բարձրագույն ուսումնական հաստատությունների համապատասխան մասնագետներ:
3. Միջգերատեսչական հնագիտական հանձնաժողովի եզրակացությունների հիման վրա լիազոր մարմնի կողմից տրամադրվում է բաց թերթիկ, որը թույլ է տալիս հետախուզում և հնագիտական պեղումներ իրականացնելու իրավաբանական և ֆիզիկական անձանց:
4. Միջգերատեսչական հնագիտական հանձնաժողովի եզրակացությունները պարտադիր են հուշարձանների հետախուզում և հնագիտական պեղումներ իրականացնելու համար:

5. Միջգերատեսչական հնագիտական հանձնաժողովի կազմը և կանոնադրությունը հաստատում է Հայաստանի Հանրապետության կառավարու- թյունը: 
Հոդված 30. Հնագիտական հետախուզման և հնագիտական պեղումների ղեկավարը

1. Հնագիտական հետախուզական աշխատանքների և պեղումների ղեկավարը պետք է հավաստագրված լինի լիազոր մարմնի կողմից:

2. Հնագիտական պեղումների ղեկավարը պարտավոր է.

1) ուսումնասիրության ողջ ընթացքը պարբերաբար գրառել դաշտային օրագրում և դրա` հետազոտությունների արդյունքներն ամփոփող աշխատության հրատարակությունից հետո պատճենը հանձնել լիազոր մարմնին` արխիվային պահպանության համար,
2) միջգերատեսչական հնագիտական հանձնաժողովին և լիազոր մարմնին ներկայացնել յուրաքանչյուր տարվա պեղումների մասին գիտական ամփոփ հաշվետվություն,
3) յուրաքանչյուր գործաշրջանի ավարտից հետո երեք տարվա ընթացքում պետական թանգարան մշտական պահպանության հանձնել հետախուզման, հնագիտական պեղումների ընթացքում հայտնաբերված մշակութային շարժական գտածոները, որոնց հանձնումը փաստող երկկողմ հաստատված փաստաթղթերը ներկայացվում են պեղման թույլտվությունը տրամադրող լիազոր մարմնին,
4) հնագիտական հետազոտման կամ պեղումների ավարտից հետո 3 տարվա ընթացքում ղեկավարը ներկայացնում է հետազոտման արդյունքներն ամփոփող գիտական աշխատություն` հրատարակության համար,

5) յուրաքանչյուր գործաշրջանի ավարտից հետո մեկ տարվա ընթացքում,  մինչև հաջորդ տարվա գործաշրջանը սկսելը, պեղումներ կատարելու հայտի հետ միասին միջգերատեսչական հնագիտական հանձնաժողովին և լիազոր մարմնին է ներկայացնում նախորդ տարվա հնագիտական պեղումների գտածոների ցանկը, լուսանկարները` խտասկավառակով: 
3. Այլ պետությունների հետ համատեղ արշավախմբերում ընդգրկված ղեկավարը գտածոների հետ միասին պետական թանգարան է հանձնում նաև իր դաշտային օրագրի պատճենը, որի նկատմամբ Հայաստանի Հանրապետության օրենքով սահմանված կարգով պահպանվում է հեղինակային իրավունքը:
4. Հնագիտական հետախուզման և պեղումների ղեկավարը պատասխանատու է հուշարձանի պեղվելիք տարածքի պահպանության, դաշտային հետազոտությ ունները ժամանակակից մեթոդներով իրականացնելու, գտածոների վկայագրման, ցուցակագրման և պահպանության, նաև ամբողջ գործաշրջանի ընթացքում հուշարձանի անվթարությունն ապահովելու համար:

5. Հնագիտական հետախուզման և պեղումների ղեկավարը իրավունք ունի կատարել պեղումներ և հետախուզում` համաձայն ստացված բաց թերթիկի ձևի, ինչպես նաև իրականացնել հայտնաբերված հնագիտական իրերի փորձանմուշների հետազոտություններ և տարրալուծումներ, ինչպես Հայաստանի Հանրապետության, այնպես էլ օտար պետությունների լաբորատորիաներում և գիտական կենտրոններում:
6. Հնագիտական հետախուզման և պեղումների արշավախմբի ղեկավարը մինչ պեղման աշխատանքները սկսելը պեղումների թույլտվության մասին տեղեկացնում է տեղական ինքնակառավարման մարմնին:
7. Սույն հոդվածով նախատեսված պարտականությունները չկատարելու կամ ոչ պատշաճ կատարելու դեպքում հնագիտական արշավախմբի ղեկավարը զրկվում է պեղումները շարունակելու իրավունքից:
Հոդված 31. Հնագիտական պեղումներով և դիպվածով հայտնաբերված հնագիտական գտածոների տնօրինումը
1.  Հնագիտական պեղումներով և դիպվածով հայտնաբերված գտածոները հանդիսանում են պետական սեփականություն և հանձնվում են լիազոր մարմնին` թանգարաններ և պետական այլ պահոցներ հանձնելու նպատակով:
2. Հնագիտական առարկաների և գտածոների առքն ու վաճառքն արգելվում է:
3. Հնագիտական փորձանմուշները օտարերկրյա պետությունների լաբորատորյաներում փորձաքննություն իրականացնելու նպատակով իրերի արտահանումը և ներմուծումը կատարվում է համաձայն «Մշակութային արժեքների արտահանման և ներմուծման մասին» Հայաստանի Հանրապետության օրենքի:

Հոդված 32. Հնագիտական հետախուզման և պեղումների արդյունավետու թյան գնահատումը
1. Հնագիտական հետախուզման և պեղումների արդյունավետությունը գնահատվում է`

1) հուշարձանի նախնական վիճակի հնարավորինս նվազագույն ձևափոխման և պահպանման պայմաններում հնագիտական իրողության ճշգրիտ և ամբողջական փաստագրմամբ, ինչպես նաև դրանց համակողմանի ուսումնասիրմամբ ու մեկնաբանմամբ.

2) հուշարձանի վավերագրման և ուսումնասիրման ժամանակակից մեթոդների կիրառմամբ.

3) ուսումնասիրության ընթացքում հուշարձանի տեխնիկական վիճակի գնահատմամբ սպառնացող գործոնների բացահայտմամբ, պեղումների ավարտից հետո ժամանակավոր ամրակայման միջոցառումների իրականացմամբ.

  4) հայտնաբերված գտածոների վավերագրման, ցուցակագրման, ամրակայման, վերականգնման, անվտանգության ապահովման և այլ միջոցների ձեռնարկմամբ: Պեղումների ավարտից և ուսումնասիրումից հետո դրանք համապատասխան պետական թանգարանին կամ պեղումները ձեռնարկող գիտահետազոտական կազմակերպության հնագիտական ֆոնդին հանձնելու պատասխանատվությամբ.

5) հետախուզման և հնագիտական պեղումների արդյունքների մասին գիտական լիակատար հաշվետվությունների ներկայացմամբ և դրանց հրատարակության պատրաստմամբ:

Հոդված 33. Հնագիտական հետախուզում և պեղումներ կատարելու` հնավայրի ամբողջական պեղման անթույլատրելիությունը

1. Արգելվում է բնակատեղիների, դամբարանադաշտերի, ամրոցների ամբողջական պեղումներ կատարելը: Դրանց մի մասն անհրաժեշտ է պահպանել հաջորդ սերունդների` առավել կատարելագործված մեթոդներով ուսումնասիրությունների համար:

2. Բացառություն են կազմում այն հնավայրերը, որոնք բնական կամ արհեստական գործոնների ազդեցությամբ դատապարտված են անխուսափելի և արագ ոչնչացման:

Հոդված 34.  Հուշարձանի տարածքում հնագիտական պեղումների վերահսկողությունը և կասեցումը

1. Հայաստանի Հանրապետության տարածքում հնագիտական պեղումներով հայտնաբերված հուշարձանների անվթարության պահպանման վերահսկողությունն իրականացնում է լիազոր մարմինը, որն իրավասու է`

1) կասեցնել պեղումները, եթե դրանք վնասել  են կամ դրանց շարունակումը կարող է վնասել հուշարձանը.

 2) պահանջել հնագիտական փորձաքննություն տվյալ հուշարձանում պեղումները շարունակելու նպատակահարմարության վերաբերյալ, եթե այն կատարվում է միջգերատեսչական հնագիտական հանձնաժողովի կողմից տրված եզրակացության խախտումով, որը կրկին ներկայացվում է միջգերատեսչական հնագիտական հանձնաժողովի եզրակացությանը:
2. Սույն օրենքի պահանջների խախտմամբ իրականացվող հնագիտական պեղումները կասեցվում են մինչև խախտման վերացումը:

Գ Լ ՈՒ Խ 6.
ՀՈՒՇԱՐՁԱՆՆԵՐԻ ԱՄՐԱԿԱՅՈՒՄԸ, ՆՈՐՈԳՈՒՄԸ, ՎԵՐԱԿԱՆԳՆՈՒՄԸ ԵՎ ՏԱՐԱԾՔՆԵՐԻ ԲԱՐԵԿԱՐԳՈՒՄԸ
Հոդված 35. Հուշարձանների ամրակայման, նորոգման, վերականգնման և  տարածքների բարեկարգման նպատակները

1. Հուշարձանների ամրակայման նպատակը տեխնիկական տարբեր միջոցներով դրանց հետագա քայքայման կամ ավերման կանխումն է:

2. Հուշարձանների նորոգման նպատակը դրանց տեխնիկական վիճակի պահպանումն ու բարելավումն է` առանց հուշարձանի տեսքի փոփոխության: Նորոգում է համարվում նաև հուշարձանների հարմարեցումը (ադապտացիան), որի նպատակն է առավել բարենպաստ պայմաններ ստեղծել դրանց ժամանակակից օգտագործման համար:

3. Հուշարձանների վերականգնման հիմնական նպատակը դրանց սկզբնական կամ պատմականորեն ձևավորված կերպարի մասնակի կամ լրիվ ամբողջացումն է` փաստագրական նյութերի գիտական, վերլուծական հիմնավորմամբ: Քաղաքաշինական հուշարձանի, համակառույցների վերականգնման դեպքում կիրառելի է նաև դրա երբեմնի օրգանական տարրը կազմող և չպահպանված կառույցի գիտականորեն հիմնավորված վերստեղծումը` հուշարձանի ամբողջացման նպատակով:

4.
Բարեկարգման նպատակը հուշարձանների օգտագործման (վերաօգ- տագործման) համար դրանց բնույթին և սահմանված պայմանակարգերին (ռեժիմին) համապատասխան տեխնիկական և այլ պայմանների ստեղծումն է` առանց հնագիտական մշակութային շերտի խաթարման:

5. Հուշարձանների ամրակայման, նորոգման, վերականգնման և դրանց տարածքների բարեկարգման աշխատանքներն իրականացվում են լիազոր մարմնի թույլտվությամբ և վերահսկողությամբ:
Հոդված 36. Հուշարձանների ամրակայման, նորոգման, վերականգնման և տարածքների բարեկարգման աշխատանքների պատվիրատուները
1. Հուշարձանների ամրակայման, նորոգման, վերականգնման և  տարածքների բարեկարգման աշխատանքների պատվիրատու կարող են լինել լիազոր մարմինը, տարածքային կառավարման և տեղական ինքնակառավարման մարմինները, Հայաստանի Հանրապետության և այլ պետությունների իրավաբանական ու ֆիզիկական անձինք` հուշարձանի սեփականատիրոջ կամ օգտագործողի (պետական սեփականության դեպքում) համաձայնությամբ:

Հոդված 37. Հուշարձանների ամրակայման, նորոգման, վերականգնման և տարածքների բարեկարգման աշխատանքների իրականացումը
1. Հուշարձանների ամրակայման, նորոգման, վերականգնման և տարածքների բարեկարգման աշխատանքների համար պատվիրատուն մշակում և հաստատում է այդ աշխատանքների նախագծային առաջադրանքը, որը կազմվում է հուշարձանի տեխնիկական վիճակի մասին ակտի հիման վրա: 

2. Առաջադրանքում, ըստ անհրաժեշտության, նախատեսվում է  հուշարձանի ու դրա տարածքի վավերագրման (տեղագրական հանույթ, չափագրություն, լուսանկարահանում, 3 D համակարգչային մոդելավորում) և ուսումնասիրման (մատենագրական, արխիվային, գիտահետազոտական աղբյուրներից նյութերի հավաքում, հնագիտական, երկրաբանական, նյութագիտական հետազոտություններ) աշխատանքների կատարումը, որոնք պետք է նախորդեն և հիմք ծառայեն նախագծման համար:

3. Առաջադրանքում նշվում են նաև նախագծային աշխատանքների նպատակը, բնույթը, գծագրերի կազմը և մասշտաբը։

4. Հուշարձանի տարածքի բարեկարգման նախագծի կազմման դեպքում անհրաժեշտ է փորձագիտական եզրակացություն հնագիտական շերտերի հնարավոր առկայության և դրանց պահպանության մասին։

5. Հուշարձանների ամրակայման, նորոգման, վերականգնման և տարածքների բարեկարգման աշխատանքների նախագծային առաջադրանքը համաձայնեցվում է լիազոր մարմնի հետ:

6. Հուշարձանների վերականգնողական աշխատանքների գիտանախագ​ծային փաստաթղթերի կազմումը՝ համապատասխան գիտական հիմնավորումներով, որպես կանոն, իրագործվում է 2 փուլով՝

1) նախագծային էսքիզային փուլ և 3 D համակարգչային մոդելավորում,

2) աշխատանքային գծագրերի մշակման փուլ:

7. Փոքրածավալ և ոչ խնդրահարույց աշխատանքների դեպքում թույլատրվում է նախագծային փաստաթղթերի կազմումը նաև մեկ փուլով:
8. Յուրաքանչյուր փուլի ավարտից հետո նախագծային փաստաթղթերը մասնագիտացված կազմակերպության կամ համապատասխան լիցենզիա ունեցող կազմակերպության կամ մասնագետի փորձաքննական եզրակացության հետ միասին ներկայացվում են լիազոր մարմին՝ համաձայնեցման: 

9. Նախագծային փաստաթղթերը՝ պատվիրատուի կամ նրա կողմից լիազոր ներկայացուցչի և հեղինակի մասնակցությամբ, քննարկվում են լիազոր մարմնի գիտամեթոդական խորհրդի նիստում, որի դրական եզրակացության հիման վրա տրվում է համաձայնությունը:

        10. Աշխատանքային գծագրերի փորձաքննությունն իրականացնում է պատվիրատուն կամ լիազոր մարմինը` որպես պատվիրատու:
    11. Լիազոր մարմնի հետ համաձայնեցված նախագծային փաստաթղթերը հաստատում է պատվիրատուն:

    12. Պետական սեփականություն հանդիսացող և չօգտագործվող հուշարձանի ամրակայման, նորոգման ու վերականգնման նախագծային փաստաթղթերը հաստատում է լիազոր մարմինը՝ որպես պատվիրատու։

Հոդված 38. Հուշարձանների ամրակայման, նորոգման, վերականգնման և տարածքների բարեկարգման աշխատանքներն իրականացնողները

1. Հուշարձանների ամրակայման, նորոգման, վերականգնման և տարածքների բարեկարգման աշխատանքների գիտանախագծային փաստաթղթերի կազմումը և իրականացումը կատարվում են այն մասնագիտացված կազմակերպությունների կողմից, որոնք այդ աշխատանքների կատարման համար ունեն համապատասխան հավաստագրված մասնագետներ:

2. Հուշարձանների ամրակայման, նորոգման, վերականգնման և տարածքների բարեկարգման աշխատանքներն իրականացվում են գիտավերականգնման նորմերին և կանոններին համապատասխան: 

3. Շինարարական նորմերը կարող են կիրառվել հուշարձանների ամրակայման, նորոգման, վերականգնման և տարածքների բարեկարգման աշխատանքներին ուղեկցող  շինարարական աշխատանքների դեպքում, եթե դրանց կիրառումը չի խոչընդոտում հուշարձանի գիտագեղարվեստական լիարժեք ամրակայմանը, նորոգմանը և վերականգնմանը, իսկ տվյալ հուշարձանի վերաօգտագործման դեպքում կիրառվում է դրա անվտանգության, հուսալիության, արտակարգ իրավիճակներից պաշտպանության, ինչպես նաև մարդկանց կյանքի, առողջության և կենսական պահանջների ապահովման նպատակներով:

4. Նախագծերի իրականացման ամբողջ ընթացքում պատվիրատուն Հայաստանի Հանրապետության օրենսդրությամբ սահմանված կարգով ընտրված կազմակերպությունների ու մասնագետի միջոցով կատարում է գիտական ղեկավարում, հեղինակային և տեխնիկական հսկողություն։ Գիտական ղեկավար կարող է լինել նաև հեղինակային հսկողը:

5. Սույն հոդված 4-րդ մասում նշված սուբյեկտների կողմից հրաժարվելու կամ բացակայության դեպքում գիտական ղեկավարում և հեղինակային հսկողություն կարող է իրականացնել պատվիրատուի կողմից առաջադրված և լիազոր մարմնի հետ համաձայնեցված այլ մասնագետ, ով ունի համապատասխան հավաստագիր: 

6. Հնագիտական հուշարձանների տարածքների բարեկարգման աշխատանքները կատարվում են պեղման աշխատանքներ իրականացնող կամ համապատասխան այլ հնագետի հսկողությամբ: 

7. Հուշարձանների ամրակայման, նորոգման, վերականգնման և տարածքների բարեկարգման աշխատանքների ամբողջ ընթացքը, նախագծանախահաշվային փաստաթղթերին, գիտամեթոդական և տեխնոլոգիական պահանջներին, սահմանված նորմերին, պահանջվող որակին և ժամկետներին կատարված աշխատանքների համապատասխանությունը, ինչպես նաև դիտողությունների ու թերությունների մասին տեղեկությունները, դրանց վերացման վերաբերյալ առաջարկությունները փաստագրվում են աշխատանքների իրականացման վարման մատյաններում, որի ձևը հաստատում է լիազոր մարմնի ղեկավարը:
8. Հուշարձանների ամրակայման, նորոգման, վերականգնման և տարածքների բարեկարգման գիտանախագծային աշխատանքների գիտական ղեկավարում կատարող մասնագետի կողմից իրականացման աշխատանքների ավարտից հետո տրվում է գիտական հաշվետվություն, որի ձևը հաստատում է լիազոր մարմնի ղեկավարը:
9. Հուշարձանների ամրակայման, նորոգման, վերականգնման և տարածքների բարեկարգման աշխատանքների ընթացքում հուշարձանների ու դրանց տարածքի պահպանության և անվթարության ապահովման պատասխանատվությունը կրում է աշխատանքներ իրականացնողը, ով հանդիսանում է հուշարձանի օգտագործող:
Հոդված 39. Հուշարձանների ամրակայման, նորոգման, վերականգնման և տարածքների բարեկարգման աշխատանքներ կատարելու թույլտվությունը

1. Հուշարձանների ամրակայման, նորոգման, վերականգնման և տարածքների բարեկարգման աշխատանքներ կատարվում են լիազոր մարմնի թույլտվությամբ և վերահսկողությամբ:
2. Հուշարձանների ամրակայման, նորոգման, վերականգնման և տարածքների բարեկարգման աշխատանքների իրականացման (թույլտվության) կարգը և պայմանները հաստատում է Հայաստանի Հանրապետության կառավարությունը:

Հոդված 40. Պետական տուրքը

1. Սույն օրենքի 27-րդ և 39-րդ հոդվածներով նախատեսված թույլտվու թյունների համար գանձվում է պետական տուրք` օրենքով սահմանված կարգով և չափով:
Հոդված 41. Պետական տուրքի վճարումը

1. Լիազոր մարմինը թույլտվության տրման մասին որոշման ընդունումից հետո` մեկ աշխատանքային օրվա ընթացքում, պատշաճ ձևով այդ մասին տեղեկացնում է հուշարձանի սեփականատիրոջը կամ օգտագործողին (հայտատուին): Տեղեկացմամբ հայտատուն պետք է նախազգուշացվի սույն հոդվածի 3-րդ մասով նախատեսված հետևանքների մասին:

2. Հայտատուն լիազոր մարմնին պետական տուրքի վճարումը հավաստող փաստաթուղթ կարող է չներկայացնել: Հայտատուի կողմից պետական տուրքի վճարումը հավաստող փաստաթուղթ չներկայացվելու դեպքում լիազոր մարմինը թույլտվության հայտը բավարարելու մասին որոշումն ընդունելուց հետո գանձապետական առցանց կառավարման համակարգի կամ պետական վճարումների էլեկտրոնային համակարգի միջոցով հավաստիանում է պետական տուրքի՝ «Պետական տուրքի մասին» Հայաստանի Հանրապետության օրենքով նշված ժամկետում վճարված լինելու մասին  և հայտատուին պատշաճ ձևով հանձնում կամ ուղարկում է թույլտվությունը, ինչպես նաև դրա վերաբերյալ համապատասխան որոշումը:

3. Թույլտվությունը ուժի մեջ է մտնում թույլտվության տրամադրման որոշման մասին պատշաճ ձևով տեղեկացումից հետո, իսկ հայտատուի կողմից` պետական տուրքի թույլտվության տրամադրման որոշման մասին պատշաճ ձևով տեղեկացումից հետո վճարման դեպքում՝ հայտատուի կողմից պետական տուրքը վճարելու օրվանից: «Պետական տուրքի մասին» Հայաստանի Հանրապետության օրենքով նախատեսված ժամկետում հայտատուի կողմից պետական տուրքը չվճարելու դեպքում լիազոր մարմնի կայացրած համապատասխան որոշումը չեղյալ է ճանաչվում:
Հոդված 42. Հուշարձանների ամրակայման, նորոգման, վերականգնման և բարեկարգման աշխատանքների դադարեցումը

1. Հուշարձանների ամրակայման, նորոգման, վերականգնման և տարածքների բարեկարգման աշխատանքները դադարեցվում են, եթե դրանք տարվում են օրենքով սահմանված կարգի, հաստատված նախագծերի, մեթոդաբանական կամ տեխնոլոգիական սկզբունքների խախտումներով, կամ եթե դրանց շարունակումը կարող է վտանգել հուշարձանի անվթարությունը: Աշխատանքները կարող են վերսկսվել օրենսդրությամբ սահմանված կարգով բացահայտված խախտումները կատարողի հաշվին վերացվելուց հետո:

2. Համաշխարհային և հանրապետական նշանակության հուշարձանների ամրակայման, նորոգման, վերականգնման և տարածքների բարեկարգման աշխատանքները Հայաստանի Հանրապետության օրենսդրությամբ սահմանված կարգով դադարեցնելու իրավունք ունի լիազոր մարմինը, տարածքային կառավարման մարմինը` տեղյակ պահելով լիազոր մարմնին, իսկ տեղական նշանակության հուշարձանների դեպքում նաև` տեղական ինքնակառավարման մարմինը` տեղյակ պահելով լիազոր մարմնին:

3. Հուշարձանների ամրակայման, նորոգման, վերականգնման և տարածքների բարեկարգման աշխատանքների դադարեցման վերաբերյալ պահանջը չկատարելը առաջացնում է պատասխանատվություն` Հայաստանի Հանրապետության օրենքով սահմանված կարգով:

Գ Լ ՈՒ Խ 7.
ՀՈՒՇԱՐՁԱՆՆԵՐԻ ՍԵՓԱԿԱՆՈՒԹՅԱՆ ԻՐԱՎՈՒՆՔԸ

Հոդված 43. Սեփականության հարաբերությունների կարգավորումը հուշարձանների նկատմամբ

 1. Հուշարձանների նկատմամբ սեփականության հարաբերությունները կարգավորվում են Հայաստանի Հանրապետության քաղաքացիական օրենսգրքով և այլ իրավական ակտերով:
Հոդված 44. Հուշարձանի սեփականատիրոջ պարտականությունները

1. Հուշարձանի սեփականատերը պարտավոր է`

1) ապահովել հուշարձանի պահպանությունը և անվթարությունը.

2) ապահովել հուշարձանի մատչելիությունն ուսումնասիրման և պահպանության վերահսկման համար.

3) կատարել հուշարձանի ամրակայման, նորոգման, վերականգնման և տարածքի բարեկարգման աշխատանքներ` դրանց նախագծերը նախապես համաձայնեցնելով լիազոր մարմնի հետ.

4) հուշարձանը պահել բարեկարգ և մաքուր վիճակում, վերացնել օգտագործման ընթացքում հուշարձանին և դրա պահպանության գոտուն պատճառված վնասները.

5) լիազոր մարմնին նախապես տեղեկացնել հուշարձանի նկատմամբ սեփականության իրավունքի, դրա պահպանման և օգտագործման պայմանների փոփոխման մասին:

 Հոդված 45. Պետական սեփականություն համարվող հուշարձանները

1. Հայաստանի Հանրապետության տարածքում գտնվող այն հուշարձանները, որոնք օրենքով սահմանված կարգով չեն համարվում համայնքների, իրավաբանական կամ ֆիզիկական անձանց սեփականությունը, Հայաստանի Հանրապետության սեփականությունն են:
2. Պետական սեփականություն համարվող պատմամշակութային արգելոցները, արգելոց-թանգարանները, դրանց մաս կազմող հուշարձանները, հնագիտական կառույցները և հողատարածքները չեն տարանջատվում և օտարվում:

 Հոդված 46. Հուշարձանների նկատմամբ իրավունքների պետական գրանցումը  
1. Հուշարձանների բոլոր գործարքների մասին տվյալները գրանցվում են լիազոր մարմնի կողմից:

2. Գույքի նկատմամբ իրավունքների պետական գրանցման բնագավառի լիազոր մարմինը՝
1) պետական գրանցման օբյեկտը հուշարձան լինելու կամ հուշարձանների պահպանական գոտու տարածքում գտնվելու մասին տեղեկությունը ներառում է անշարժ գույքի նկատմամբ իրավունքների պետական գրանցման վկայականում.

2) հուշարձանի սեփականատիրոջ կամ օգտագործողի փոփոխության մասին տեղեկությունը տրամադրվում է հուշարձանների պահպանության և օգտագործման բնագավառի լիազոր մարմնին:

Գ Լ ՈՒ Խ 8.

ՀՈՒՇԱՐՁԱՆՆԵՐԻ ՕԳՏԱԳՈՐԾՈՒՄԸ
Հոդված 47. Հուշարձանների օգտագործման հիմնական նպատակները

1. Հուշարձաններն օգտագործվում են գիտական, կրթական, մշակութային և ճանաչողական նպատակներով, ինչպես նաև իրենց սկզբնական ու հարմարեցված գործառնական նշանակությամբ:

2. Հուշարձանների օգտագործումը տնտեսական և այլ նպատակներով թույլատրվում է, եթե այդպիսի օգտագործումը համապատասխանում է հուշարձանի բնույթին, չի վնասում հուշարձանի անվթարությանը, չի նսեմացնում կամ աղճատում դրա պատմական, գիտական և գեղարվեստական արժեքը:

3. Հուշարձանի տիրապետումը և օգտագործումը պետք է կատարվի դրա պատմամշակութային արժեքի բացառիկության և հնարավոր կորուստների անդարձելիության գիտակցմամբ:

4. Բացառապես գիտական, կրթական, մշակութային և ճանաչողական նպատակներով են օգտագործվում հին և միջնադարյան քաղաքատեղիները, բնակատեղիները, բերդ-շեները, ամրոցները, դամբարանադաշտերը, գերեզմանոցները, չգործող կամուրջները, ջրամբարները, այն եկեղեցիները, վանական համալիրները և այլ կառույցները, որոնք ենթակա չեն ամբողջական վերականգնման և օգտագործման իրենց սկզբնական գործառնական նշանակությամբ, ինչպես նաև դրանց հետ առնչվող մոնումենտալ արվեստի ստեղծագործությունները:
5.  Հուշարձանների օգտագործման նպատակը, բնույթը, դրանց փոփոխումները համաձայնեցվում են լիազոր մարմնի հետ:

6. Հուշարձանն օգտագործողները, եթե կանխամտածված կամ ոչ կանխամտածված գործողություններով վնասել են հուշարձանի պահպանությանը, կորցնում են դրա օգտագործման իրավունքը և հատուցում պատճառած վնասը:
Հոդված 48. Հուշարձանները օգտագործման և վարձակալության տրամադրելը

1. Հուշարձաններն օգտագործման է տրամադրում դրանց սեփականատերը` կողմերի միջև օրենքով սահմանված կարգով կնքված օգտագործման  պայմանագրի հիման վրա, որը նախապես համաձայնեցվում է լիազոր մարմնի հետ: Պայմանագրով շահագործող կողմը պետք է հուշարձանն օգտագործի այն պահպանելու համար համապատասխան ներդրումներ կատարելով:

2. Պետական սեփականություն համարվող հուշարձանները վարձակալության են տրամադրվում վարձակալության պայմանագրի հիման վրա` Հայաստանի Հանրապետության քաղաքացիական օրենսգրքով սահմանված կարգով և սույն օրենքի պահանջներին համապատասխան` լիազոր մարմնի համաձայնությամբ:
3. Թույլատրվում է նաև հուշարձանի ենթավարձակալություն, եթե այն նախատեսված է կնքված պայմանագրով:
4. Լիազոր մարմինը պարտավոր է օգտագործման և վարձակալական պայմանագրերով սահմանել հուշարձանների և դրանց պահպանական գոտիների օգտագործման պայմանակարգը։
Հոդված 49. Հուշարձանների օգտագործման իրավունքի դադարումը

1. Հուշարձաններն օգտագործող իրավաբանական և ֆիզիկական անձինք պատասխանատվություն են կրում դրանց պահպանության ու անվթարության ապահովման համար և պարտավոր են կատարել հուշարձանների պահպանության ու օգտագործման` Հայաստանի Հանրապետության օրենսդրության պահանջները:

2.  Սույն հոդվածի 1-ին մասի պայմանները չկատարելու դեպքում`

1) հուշարձանն օգտագործման տրամադրողն իրավասու է վաղաժամկետ դադարեցնել պայմանագիրը` օրենքով սահմանված կարգով.

2) հուշարձանի սեփականատերը, լիազոր մարմինը, տարածքային կառավարման կամ տեղական ինքնակառավարման մարմինն իրավասու են դատական կարգով բողոքարկելու օգտագործման իրավունքը և պահանջելու օգտագործողի մեղքով հուշարձանին հասցված վնասի հատուցում:

3. Օգտագործման իրավունքը կարող է նաև դադարեցվել, եթե մեկ տարվա ընթացքում հուշարձանը չի օգտագործվում համապատասխան պայմանագրում նշված նպատակով:
  Հոդված 50. Հուշարձանների վերաբերյալ տեղեկատվության տարածումը, օգտագործումը առևտրային  (զբոսաշրջության և գովազդային) նպատակներով

1. Հուշարձանների վերաբերյալ տեղեկատվության տարածումը կատարվում է պետական ցուցակների հրատարակման, հուշարձանների տարածքում պահպանական տեղեկատու ցուցանակների, տեղեկատվական բնույթի այլ վահանակների, տարբերակիչ նշանների տեղադրման, տպագիր և էլեկտրոնային գովազդատեղեկատվական նյութերի հրապարակման, զանգվածային լրատվության և այլ միջոցներով: Հուշարձանային համալիրներում և առանձին հուշարձանների մոտ տեղադրվում են միասնական նմուշով պատրաստված տեղեկատու ցուցանակներ, որոնց օրինակելի ձևը և տեղադրման կարգն ու պայմանները սահմանվում են Հայաստանի Հանրապետության կառավարության կողմից:    

2. Հուշարձաններում և դրանց տարածքներում տեղեկատվական բնույթի այլ գովազդային պաստառների տեղադրումը թույլատրվում է միայն օրենքով սահմանված կարգով՝ լիազոր մարմնի հետ համաձայնեցմամբ, եթե դրանց տեղադրումը չի խաթարում հուշարձանի պատմամշակութային արժեքների ընկալմանն ու դրա պատմական միջավայրին:

3. Պետական սեփականություն համարվող հուշարձանները կամ դրանց լուսանկարները, տեսապատկերները կամ գծապատկերները առևտրային (զբոսաշրջային կամ գովազդային) նպատակներով որպես խորհրդանիշ, պիտակ, հուշանվերների և այլ ապրանքների արտադրության համար օգտագործելը իրականացվում է լիազոր մարմնի համաձայնությամբ, իսկ տեղական նշանակության հուշարձանների դեպքում` տեղական ինքնակառավարման մարմնի համաձայնությամբ:

4. Հուշարձանների վերաբերյալ պաշտոնական տեղեկատվության հավաստիությունը հաստատում է լիազոր մարմինը:
5. Սույն հոդվածով նախատեսված աշխատանքների իրականացման հետ կապված ծախսերը կատարվում են հուշարձանի սեփականատերերի հաշվին:

Գ Լ ՈՒ Խ 9.
ՀՈՒՇԱՐՁԱՆՆԵՐԻ ՊԱՀՊԱՆՈՒԹՅԱՆ ԵՎ ՕԳՏԱԳՈՐԾՄԱՆ ԲՆԱԳԱՎԱՌԻ ՖԻՆԱՆՍԱՎՈՐՈՒՄԸ
Հոդված 51. Հուշարձանների պահպանության և օգտագործման բնագավառի ֆինանսավորումը

1. Հուշարձանների պահպանության և օգտագործման բնագավառը ֆինանսավորվում է`

1) պետական և համայնքի բյուջեների միջոցներով.

2) հուշարձանների սեփականատերերի և օգտագործողների միջոցներով.

3) անհատ բարերարների, մշակութային, հասարակական և այլ կազմակերպությունների ու հիմնադրամների միջոցներով.

4) օրենքով չարգելվող այլ միջոցների հաշվին:

Հոդված 52. Հուշարձանների պահպանության և օգտագործման բնագավառի պետական ֆինանսավորումը

1. Պետական բյուջեի միջոցներով ֆինանսավորվում են`

1) հուշարձանների պետական հաշվառման, պահպանության, հետազոտման, գիտատեղեկատու և քարոզչական աշխատանքները.

2) պետական սեփականություն համարվող հուշարձանների պահպանության, հանրահռչակման, անվթարության ապահովման` ամրակայման, նորոգման և վերականգնման աշխատանքները:

2. Պետական բյուջեի միջոցներով անհրաժեշտության դեպքում ֆինանսավորվում են նաև ոչ պետական սեփականություն համարվող հուշարձանների անվթարության ապահովման` ամրակայման և վերականգնման աշխատանքները, երբ պահանջում է հուշարձանի ֆիզիկական պահպանությունը:

3. Պետական բյուջեից կարող են ֆինանսավորվել նաև Հայաստանի Հանրապետության տարածքից դուրս գտնվող հայկական հուշարձանների գիտական հաշվառմանը, ուսումնասիրմանը, հանրահռչակմանը և դրանց պահպանությանը նպաստող այլ աշխատանքներ:
Գ Լ ՈՒ Խ 10.

ՊԱՏԱՍԽԱՆԱՏՎՈՒԹՅՈՒՆԸ ՀՈՒՇԱՐՁԱՆՆԵՐԻ ՊԱՀՊԱՆՈՒԹՅԱՆ ԵՎ ՕԳՏԱԳՈՐԾՄԱՆ ԲՆԱԳԱՎԱՌՈՒՄ
Հոդված 53. Պատասխանատվությունը հուշարձանների պահպանության և օգտագործման օրենսդրությունը խախտելու համար 
1. Հուշարձանների պետական հաշվառման, պահպանության, հետախուզման և հնագիտական պեղումների, ամրակայման, նորոգման, վերականգնման, փոփոխման, տարածքների բարեկարգման և օգտագործման` օրենսդրությամբ սահմանված կարգը չպահպանելու, պահպանական գոտիներին վնաս պատճառելու, ինչպես նաև հուշարձանների պահպանության և օգտագործման` օրենսդրության և կանոնների ու այլ խախտումներ իրականացնող մեղավոր իրավաբանական և ֆիզիկական անձինք կրում են պատասխանատվություն: Հուշարձաններին պատճառված վնասների հատուցումն իրականացվում է Հայաստանի Հանրապետության քաղաքացիական օրենսգրքով սահմանված կարգով, իսկ հուշարձանի ոչնչացման կամ վնասման դեպքում պատասխանատվությունը սահմանված է Հայաստանի Հանրապետության քրեական օրենսգրքով:

ԳԼՈՒԽ 11.

ՄԻՋԱԶԳԱՅԻՆ ՀԱՄԱԳՈՐԾԱԿՑՈՒԹՅՈՒՆԸ ՀՈՒՇԱՐՁԱՆՆԵՐԻ ՊԱՀՊԱՆՈՒԹՅԱՆ ԵՎ ՕԳՏԱԳՈՐԾՄԱՆ ԲՆԱԳԱՎԱՌՈՒՄ

Հոդված 54. Միջազգային համագործակցությունը 

1. Հայաստանի Հանրապետությունը համագործակցում է հուշարձանների պահպանության, հետազոտման և օգտագործման բնագավառի միջազգային կազմակերպությունների, ինչպես նաև օտարերկրյա պետությունների հետ` համաձայն Հայաստանի Հանրապետության կողմից կնքված միջազգային համաձայնագրերի:
2. Հայաստանի Հանրապետության տարածքից դուրս հայ ժողովրդի պատմամշակութային հուշարձանների պահպանությունն իրականացվում է այդ երկրի օրենսդրության, միջազգային իրավունքի սկզբունքների և նորմերի շրջանակներում:

Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:»:
Հայաստանի Հանրապետության
Նախագահ                                                                       Ս. ՍԱՐԳՍՅԱՆ

